Врз основа на член 4-а став (8) од Законот за средното образование („Службен весник на Република Македонија“ бр.44/95, 24/96, 34/96, 35/97, 82/99, 29/02, 40/03, 42/03, 67/04, 55/05, 113/05, 35/06, 30/07, 49/07, 81/08, 92/08, 33/10, 116/10, 156/10, 18/11, 42/11, 51/11, 6/12, 100/12, /24/13, 41/14, 116/14, 135/14, 10/15, 95/15, 145/15, 30/16, 127/16, 67/17, 64/18 и „Службен весник на „Република Северна Македонија“ бр.229/20 ,78/25 и 132/25), министерот за образование и наука донесе

ПРАВИЛНИК
за начинот на избор на средно училиште, поблиските критериуми и начинот на организирање на наставата во здравствени установи, казнено-поправни и
воспитно-поправни установи, како и во домашни услови

Член 1
Со овој правилник се уредува начинот на избор на средното училиште, поблиските критериуми и начинот на организирање на наставата во здравствени установи во Република Северна Македонија (во натамошниот текст: „здравствени установи“), казнено-поправни и воспитно-поправни установи, како и во домашни услови.
Член 2
(1) Средното образование за учениците кои, поради поголеми здравствени проблеми или хронични болести се на лекување подолго од шест недели, наставата ја реализира училиштето каде што е запишан ученикот и тоа во здравствени установи и во домашни услови.
(2) Воспитно - образовната работа за учениците од ставот (1) на овој член, опфаќа реализирање на настава и други начини на работа со учениците во паралелки или индивидуално, во зависност од можностите на ученикот и неговата здравствена состојба. За здравствената состојба на ученикот мислење дава надлежната здравствена установа.

Член 3
(1) За учениците од член 2 став (1) од овој правилник, наставата може да се реализира во домашни услови или во здравствени установи, преку учење на далечина со примена на средства за електронска комуникација, со физичко присуство или комбинирано.  
(2) Средното училиште каде што е запишан ученикот ја реализира наставата, обезбедува наставен кадар, програми и материјали, врши проверка и оценување на знаењето на ученикот и води педагошка евиденција за ученикот.
(3) Наставата преку учење на далечина се организира со користење на дигитални образовни платформи и алатки за поддршка на наставниот процес во согласност со Концептот за развивање на систем за образование од далечина во основните и средните училишта во Република Северна Македонија и Упатството за методиката на наставата на далечина во основно и средно образование.
(4) Доколку ученикот согласно здравствената состојба може да следи настава со учење на далечина тогаш училиштето ја реализира наставата со синхрона комуникација со користење на дигитални образовни платформи и алатки за поддршка на наставниот процес.
(5) Ученикот се вклучува во настава согласно распоредот на часови на паралелката заедно со своите соученици, односно се вклучува во индивидуални наставни часови во во термин усогласен со можностите на наставниците и ученикот.

(6) Секое училиште во зависност од условите треба да направи распоред за реализација на наставата за овие ученици, при што ќе треба навремено да ги извести учениците и родителите за распоредот.
(7) Доколку ученикот поради здравствената состојба не може да следи настава со учење на далечина со синхрона комуникација, тогаш училиштето организира настава со асинхрона комуникација, односно ученикот работи на зададените задачи од наставникот по пат на доставување на материјали и обезбедување на повратна комуникација.
(8) Ако училиштето располага со доволно кадровски потенцијал и соодветни материјално-технички услови, наставата може да се реализира во домот на ученикот или во здравствената установа каде што се лекува, во зависност од условите и неговата здравствена состојба.
Член 4
(1) Наставата за учениците кои се на подолго лекување во здравствени установи или во домашни услови се реализира на нивниот мајчин јазик според наставниот план и наставните програми за соодветната година, со примена на диференциран пристап во планирањето и реализацијата на наставата според здравствената состојба на ученикот, а по потреба се изработува програма прилагодена на здравствената состојба на ученикот за да се овозможи негово учество и постигнување на целите на наставната програма и резултатите од учењето.
(2) Реализацијата на наставата обезбедува остварување на целите, резултати и стандардите за наставната програма за соодветната година.
(3) Наставниот час е во траење од 45 минути, но може да биде и пократко во зависност од здравствената состојба на ученикот.
Член 5
(1) За ученикот кој поради здравствени проблеми или хронични болести не може да посетува настава подолго од шест недели, поради потребата за организирање и реализирање на наставата во домашни услови или во здравствени установи додека ученикот е на лекување, родителот, односно старателот го известува училиштето каде е запишан ученикот и поднесува барање за организирање и реализирање на настава во здравствени установи односно во домашни услови.

(2) Барањето кое го доставува родителот/старателот на ученикот содржи причини поради кои е неопходно да се реализира настава во домашни услови, односно здравствени установи и треба да биде проследено со мислење од лекар специјалист за спреченост на ученикот да оди на училиште со очекувано време на спреченост.
(3) Средното училиште е должно во рок од три дена да го разгледа барањето, да го одобри или одбие доколку не постои медицинска оправданост и мислење од лекар специјалист за спреченост на ученикот да оди на училиште и да го информира родителот односно старателот за начинот и постапката за реализација на наставата во текот на училишната година.
(4) Средното училиште е должно при одлучувањето да предвиди севкупна грижа за учениците со здравствени проблеми и да ја организира  наставата во блиска соработка со родителите/старателите и здравствените установи, а по потреба и со вклучување на Бирото за развој на образованието, Центарот за развој на стручното образование, Државниот просветен инспекторат, Државно средно училиште регионален центар за стручно образование и обука и Министерството за здравство.
(5) За учениците кои се на лекување во здравствени установи или во домашни услови се води евиденција во дневникот на паралелката.

(6) По одобрување на барањето доставено од страна на родителите/старателите за организирање и реализирање на настава во здравствени установи односно домашни услови, во електронскиот дневник во делот забелешка се евидентира начинот на реализација на наставата за конкретниот ученик .

Член 6
(1) Ученици кои се на болничко лекување подолго од шест месеци во државата, државната матура, државната стручна матура, државната уметничка матура, училишна матура, училишна стручна матура, училишна уметничка матура или завршен испит, полагаат во здравствената установа каде се на болничко лекување. 
(2) При пријавувањето во среднотото училиште, ученикот доставува медицинска документација за болничколекување и писмена согласност од здравствената установа во која ученикот е на болничко лекување за реализација на државната матура, државната стручна матура, или државната уметничка матура, училишна матура, училишна стручна матура, училишна уметничка матура или звршен испит,  во здравствената установа. 
Член 7
Во воспитно-поправните и казнено-поправните установи се овозможува реализација на средно образование, врз основа на доставени податоци и барање од страна на Управата за извршување на санкции.
Член 8

(1) Средното образование во воспитно-поправните и казнено-поправните установи се реализира првенствено како стручно образование согласно Законот за стручно образование и обука, и гимназиско и уметничко согласно Законот за средното образование. Учениците се со статус на вонредни ученици.

(2) Средното образование во воспитно-поправните и казнено-поправните установи го реализира државно средно училиште регионалниот центар за стручно образование и обука (во натамошниот текст: РЦСОО), по можност во регионот каде што се наоѓа установата и за стекнување на квалификации кои се изведуваат во РЦСОО во чиј регион припаѓа установата.

(3)  Изборот на квалификација зависи од материјално-техничките услови на установата, вклучително и опремените работилници, и се прави во соработка со кариерниот советник и координаторот за практично образование во РЦСОО.

(4) Запишувањето се врши во согласност со условите за вонреден ученик според Законот за средно образование.
Член 9

(1) Ученик може да се запише во гимназиско образование за време на престојот во воспитно-поправна или казнено-поправна установа.

(2) Ученик може да се запише и во уметничко образование, доколку го положи приемниот испит и согласно одредбите од Законот за средното образование кои се однесуваат на запишување на вонредни ученици.


(3)Запишувањето во гимназиско или уметничко образование, во согласност со ставовите (1) и (2) од овој член, се врши по претходна проценка од страна на кариерниот советник на училиштето во кое ученикот се стекнува со образованието, кој утврдува дали образовната програма одговара на способностите и интересите на ученикот и дава позитивно мислење.

(4) Организацијата на гимназиското или уметничко образование се врши во соработка меѓу РЦСОО и гимназијата/уметничкото училиште во кое ученикот се запишал.


Член 10
(1)  Консултативната настава може да се реализира:
· во воспитно-поправната и казнено-поправната установа, ако постојат кадровски и материјално технички услови во установата и во РЦСОО,

· преку учење на далечина со дигитални образовни платформи и алатки или по пат на доставување на материјали и обезбедување на повратна комуникација, во случај на недостиг на ресурси.

(2) Дигиталните образовни платформи и алатки се поддршка или замена за консултативната настава кога истата не може да се реализира физички.

(3) РЦСОО обезбедува наставен кадар, програми, материјали, менторирање, проверка и оценување на знаење, како и водење на педагошка евиденција.

Член 11
(1)     Практичната настава ја изведува кадар од воспитно-поправната и казнено-поправната установа кој има соодветно образование за избраната квалификација и сертификат за обучувач на возрасни.
(2)   Доколку во установата од став (1) на овој член, нема кадар за практична настава, практичната настава се реализира во соработка со РЦСОО, кариерниот советник и координаторот за практична настава.

Член 12
РЦСОО, во соработка со координаторот за практично образование или средното гимназиско/уметничко училиште, подготвува распоред на наставата и навремено ги известува учениците и воспитно-поправната и казнено-поправната установа.

Член 13
 (1)  Ученик кој нема стекнато средно образование се запишува во соодветна година на средно образование според претходното завршено образование.
   (2)   Степенот на завршеност се потврдува со свидетелство.

Член 14
Наставата се реализира на мајчин јазик на ученикот, според наставните програми за средното образование.

Член 15
Наставата се организира индивидуално или во паралелки, во зависност од бројот на ученици, нивните потреби и можностите на установата.
Член 16
(1)   Вонредните ученици спрема кои се изречени санкции и се упатени на извршување на санкциите во воспитно-поправните и казнено-поправните установи, се ослободени од плаќање на трошоците за стекнување со средно образование. 
(2) Ослободувањето од плаќање на трошоците за стекнување со средно образование важи еднократно и до целосно завршување на образованието од второ, трето или четврто ниво според Македонската рамка на квалификации (МРК).

Член 17
(1) Во воспитно-поправните и казнено-поправните установи може да се реализира неформално образование, со цел развивање на вештини и компетенции кај лицата вклучени во образовниот процес.
(2) Неформалното образование се реализира преку курсеви, обуки, работилници или други форми на учење, организирани и реализирани од РЦСОО, или организирани од РЦСОО во соработка со акредитирани даватели на услуги за образование на возрасни и Центарот за образование на возрасни.

 (3) Стекнатите знаења и вештини преку неформално образование и информално учење може да се признаат преку постапка за валидација, согласно Законот за образование на возрасните и Законот за национална рамка на квалификации.
(4) Финансиските средства за реализација на обуките, за стекнување на сертификат за посебна програма, како и за спроведување на постапката за валидација на стекнатите знаења и вештини во рамки на неформалното образование, се обезбедуваат на товар на ученикот. Доколку постои можност, трошоците може да бидат покриени од донатори или преку грантови.
Член 18
Овој правилник влегува во сила наредниот ден од денот на неговото донесување.

